
“ZIARAH BERADAB, UKHUWAH DIPERTEGUH”.1

Saya menyeru agar kita bersama-sama meningkatkan ketagwaan kita
kepada Allah SWT dengan melaksanakan segala perintah dan meninggalkan
segala perkara yang dilarang-Nya. Semoga kita semua diberikan kebahagiaan

dan kejayaan di dunia dan di akhirat.

Pada hari yang mulia ini, khatib akan membicarakan khutbah yang bertajuk
“ZIARAH BERADAB, UKHUWAH DIPERTEGUH”.

Walaupun kita kini berada di pertengahan bulan Syawwal, amalan ziarah-
menziarahi masih terus subur dalam masyarakat Islam di negara ini. Sentiasa ada
ruang untuk saling bermaaf-maafan dan mengeratkan hubungan kekeluargaan serta
persahabatan. Namun, janganlah ziarah hanya dihayati pada adat kebiasaan
sahaja. la bukan hanya bertukar hantaran ucapan atau memuat naik status di media

sosial, tetapi menuntut keikhlasan hati dan penghayatan adab yang sebenar.

Hari ini kita tak dapat nafikan bahawa ada keluarga yang berpecah, ibu bapa
tinggal bersendirian, atau adik-beradik yang tidak bertegur sapa bertahun-tahun atas
urusan dunia. Justeru, amalan ziarah bukan sahaja merupakan satu adat bahkania | g
boleh menjadi medium untuk memulihkan dan mengerat silaturahim yang mungkin

agak hambar setelah sekian lama.

Dalam pada itu, Islam juga mengajar umatnya supaya menjaga adab ketika
berkunjung dan bertegur sapa antara satu sama lain. Hal ini sebagaimana firman
Allah SWT dalam Surah al-Nur ayat 61 yang dibacakan pada permulaan khutbah

tadi yang bermaksud:

‘Apabila kamu memasuki mana-mana rumah hendaklah kamu memberi
salam (kepada penghuninya, yang bererti memberi salam) kepada dirimu sendiri,
dengan salam yang penuh berkat dan baik dari sisi Allah. Demikianlah Allah

menjelaskan ayat-ayat (hukum-Nya) agar kamu memahaminya.”

Bagi sesiapa yang ingin melakukan aktiviti ziarah, perlu difahami bahawa
setiap kunjungan mesti disertai adab yang mencerminkan akhlak seorang Muslim.
Sewaktu berziarah, kita disarankan memakai pakaian yang bersih, menutup aurat, i 1q
dan sesuai dengan syariat. Islam tidak melarang kita mengikuti fesyen semasa,

tetapi segala bentuk penampilan hendaklah dijaga supaya tidak menimbulkan fitnah.

Firman Allah SWT dalam surah al-Ahzab ayat 59:

“‘Wahai Nabi suruhlah ister-isterimu, anak-anak perempuanmu dan
perempuan-perempuan yang beriman supaya melabuhkan pakaian mereka bagi
menutup seluruh tubuh mereka (semasa mereka keluar)! Demikianlah caranya agar
mereka lebih mudah untuk dikenali (sebaai perempuan yang baik) sehingga mereka

tidak disakiti. Dan (ingatlah) Allah maha Pengampun lagi Maha Pengasih.”

Selain itu, ziarah hendaklah dilakukan dengan penuh hormat, termasuk
meminta izin dan memilih waktu yang sesuai bagi menghormati privasi tuan rumah.
Elakkan berkunjung pada waktu rehat seperti sebelum Subuh, tengah hari atau
selepas Isyak, kecuali dengan keizinan tuan rumah. Dengan cara ini, amalan ziarah
bukan sahaja memenuhi adab Islam, tetapi juga memastikan interaksi berlangsung

dengan aman dan harmoni.

Matlamat utama ziarah ialah mengeratkan silaturahim dan memperkukuhkan
ukhuwah Islamiyyah. Namun, ramai yang terlupa tujuan ini apabila leka dengan
telefon pintar atau kerenah anak-anak, hingga suasana ziarah terasa hambar. Oleh
itu, setiap kunjungan harus diniatkan kerana Allah SWT, supaya hubungan
kekeluargaan dipererat dan kasih sayang sesama sanak saudara terus terpelihara.

Renungkan hadis yang diriwayatkan daripada Abu Hurairah Radiallahuanhu
bahawa Rasulullah SAW bersabda :

“Sesiapa yang melawat orang yang sakit atau menziarahi saudaranya kerana
Allah SWT maka nanti akan diseru dengan kata-kata, kamu akan mendapat
kebaikan, perjalanan kamu akan dipermudahkan dan akan disediakan bagi kamu

tempat di syurga.”

(Riwayat al-Tirmizi).

16

Dalam kita mengejar ganjaran sebagaimana yang disebutkan dalam hadis ini,
janganlah kita mencemarkan adab ziarah dengan sikap yang tidak sepatutnya.
Jagalah pandangan mata dan tingkah laku ketika berada di rumah orang lain.
Tundukkan pandangan daripada memerhati keadaan di rumah orang lain, kerana

setiap rumah adalah ruang peribadi yang mesti dihormati.

17

Lihatlah bagaimana Abdullah bin Mas’ud Radiallahuanhu menegur sahabatnya yang

meliarkan pandangan:

“Demi Allah! Kalaulah matamu itu tercungkil keluar, maka itu adalah lebih baik
bagimu”

18

Selain itu, tempoh ziarah juga mesti dijaga. Janganlah kita terlalu lama berada di
rumah orang lain sehingga menimbulkan rasa tidak selesa kepada tuan rumah.
Setiap tetamu perlu tahu batas dan menghormati waktu, kerana mungkin pada masa

yang sama tuan rumah mempunyai urusan lain yang perlu diselesaikan.

Di samping itu, jauhilah segala perkara yang boleh menyusahkan atau
menyakiti hati tuan rumah. Jangan meminta sesuatu di luar kemampuan mereka,
apatah lagi mengkritik juadah yang disediakan. Sikap sebegini boleh merosakkan
hubungan dan menggagalkan tujuan asal ziarah. Sebaliknya, hiasilah ziarah kita
dengan doa dan kebaikan. Doakan tuan rumah agar dilimpahi rezeki dan

keberkatan,

sebagaimana doa yang diajarkan oleh Rasulullah SAW dalam sebuah hadis

yang diriwayatkan daripada al-Miqdad Radiallahuanhu:

“Ya Allah ya Tuhan kami, berilah makan kepada orang yang memberi makan

2

kepada kami dan berilah minum kepada orang yang memberi minum kepada kami.’

(Riwayat Muslim).

Gunakanlah peluang Syawwal ini untuk benar-benar berukhuwah.
Rendahkanlah sedikit ego yang mungkin selama ini kita pertahankan. Hulurkan
tangan, bersalaman, dan peluklah saudaramu dengan penuh kasih sayang. Kerana
mempererat hubungan itu jauh lebih bermakna daripada sekadar berhari raya di

rumah yang indah, tetapi hati masih berjauhan.

Dalam masa yang sama, jagalah adab ketika berziarah. Jadikan kunjungan kita
sebagai sesuatu yang menggembirakan, bukan yang membebankan. Jangan
jadikan rumah terbuka sebagai tempat mengumpat, menabur fitnah atau
menyebarkan cerita yang tidak pasti. Jangan pula pertemuan keluarga menjadi
ruang membanding-bandingkan kelebihan hingga tanpa sedar ada hati yang terluka.
Hargai dan nikmatilah setiap detik bersama kaum keluarga dan sahabat handai

masing-masing. Moga Allah SWT berkati setiap ziarah dan pertemuan kita.

Mengakhiri khutbah hari ini, marilah kita mengambil beberapa pengajaran

yang boleh dijadikan pedoman dalam kehidupan seharian kita:

1. Kita hendaklah menziarahi dengan hati yang ikhlas, menjaga adab,
dan menghormati privasi tuan rumah. Kunjungan bukan sekadar adat, tetapi ibadah
yang harus dilaksanakan dengan penuh ikhlas dan rendah diri.

2. Kita hendaklah memelihara pandangan mata, tutur kata, dan tingkah
laku semasa berziarah. Jangan berada terlalu lama sehingga menyusahkan atau
mengganggu urusan tuan rumabh.

3. Kita hendaklah menjadikan setiap kunjungan peluang untuk
bersalaman, bersua muka, dan mendoakan kebaikan tuan rumah. Mudah-mudahan

hubungan yang terjalin dengan adab dan ikhlas akan diberkati Allah SWT.

“Sesungguhnya orang yang beriman itu bersaudara, maka damaikanlah

antara kedua-dua saudara kamu (yang bertelingkah) dan bertakwalah kepada Allah

agar kamu mendapat rahmat.”

(Surah al-Hujurat: 10).

I Al-Ahzab: 56.

Ya Allah! Kukuhkanlah akidah umat Islam berteraskan pegangan Ahli Sunnah Wal
Jamaah yang berada di atas jalan Nabi Muhammad SAW dan para sahabat
Radiallahuamhum, seperti yang telah dirumuskan oleh Imam Abu Hasan al-Asya’ri
13

dan Imam Abu Mansur al-Maturidi, beramal dengan Mazhab Al-Syafi'e dan
menerima tiga mazhab yang lain, serta bertasawwuf dengan jalan Imam Junaid al-

Baghdadi dan Imam al-Ghazali..

Jauhkanlah kami daripada segala bentuk rasuah dan salah guna kuasa,
begitu juga kesesatan dan sifat ekstrim, serta lindungilah kami daripada fithah yang | 14

boleh menggugat kesatuan dan perpaduan umat Islam.

Ya Allah! Kurniakanlah keamanan dan kemakmuran kepada negara dan
negeri kami. Peliharalah kami daripada segala bentuk bala bencana, fitnah dan
musibah. Anugerahkanlah kepada kami para pemimpin yang berintegriti, tegas dan 15

berani menegakkan kebenaran berlandaskan syariat-Mu.

Ya Allah! Lindungilah umat Islam dan Masjid Al-Agsa di Palestin. Peliharalah
mereka daripada kezaliman dan kejahatan, serta kurniakanlah mereka ketabahan, 16

kekuatan, dan kemenangan.

2 Al-Baqarah: 201.
3 Al-Nahl: 90.



